Коми Республикаса туй фондӧ федеральнӧй сьӧмкудйысь 2015-2017 воясын став субсидияыс вермас лоны матӧ 2 миллиард шайт. 

Та йылысь висьталіс Коми Республикалӧн туй агентствоса юрнуӧдысь  Эдуард Слабиков “Туй” V  войтыркостса торъя выставка-форумын участвуйтӧмлӧн кывкӧртӧдъяс серти. 

Кыдзи юӧртіс Федеральнӧй туй агентствоса юрнуӧдысьӧс вежысь Григорий Прокуроновлӧн кывъяс вылӧ ыстысьӧмӧн Эдуард Слабиков, мусир прӧдукт вылӧ акциз ставкаяс вочасӧн чинтӧмкӧд йитӧдын  федеральнӧй шӧрин планируйтӧ компенсируйтны дінмуса туй фондъяслысь вошан чӧжӧссӧ. 

«Та могысь 2015 во вылӧ федеральнӧй сьӧмкуд балаын артыштӧма мӧдӧдны Россия Федерацияса субъектъяслӧн сьӧмкудъясӧ туй удж вӧчӧм могысь ломтас-мавтас вылӧ 100 прӧчент акциз да сьӧмкудкостса мукӧд  трансферт. 

Эдуард Слабиковлӧн кывъяс серти, Коми Республика арталӧ босьтны федеральнӧй сьӧмкудйысь чӧжӧс компенсируйтӧм серти локтан воын  665,1 миллион шайт.  2016 воын компенсация ыдждаыс вермас лоны  447,6 миллион шайт,  2017 воын - 884 миллион шайт.

Э. Слабиков казьтыштіс, мый Россия Федерацияын туй фондъяс лӧсьӧдӧм йылысь кывкӧртӧдсӧ вӧлі примитӧма 2011 воын рӧскод вылӧ сьӧм сетӧм могысь, мый йитчӧма ӧтув вӧдитчан автомашина туйяс видзӧмкӧд, дзоньталӧмкӧд, капитальнӧя дзоньталӧмкӧд, выльмӧдӧмкӧд да стрӧитӧмкӧд. Вӧлі лӧсьӧдӧма федеральнӧй туй фонд, а сідзжӧ Россияса субъектъяслӧн дінмуса туй фондъяс да муниципальнӧй туй фондъяс. Дінмуясын фондъясӧ сьӧм ёнджыкасӧ воӧ ломтас-мавтас вылӧ акцизъясысь,  транспорт вотысь да мукӧд мынтысьӧмысь, мый вынсьӧдӧма Россия Федерацияса субъектлӧн оланпасӧн, кӧні артыштӧма Россияса субъектлысь туй фонд котыртӧмсӧ.
